
Dis landet etwas, das möchts geben vnd was ausrichten, sprachen
die Rahtsherrn. Da nun die vmbfrag gethan worden fiel die
Vrtheil auff den Sawhirten, der ward einhelliglichen zum Schult-
heissen erwehlet vnnd angenommen. Dann sie hieltens gentzlich
darsür, er wurde den: Keyser wol können Reimenweis antworten,
vnnd gute Gesellschaft leisten

[95] Zu dem, so sey er ein Handwercks Man da sonst die
andern alle Bawern wesen. Also nam dieser Sewhirt solche Ehre
gerne an, dann er lange zeit darmit schwanger gegangen, vnd
erfuhr in der that selberst, wie weit Glück vnd Vnglück von ein¬
andern weren: Nemlich nur so weit, als Tag vnnd Nacht. Dann
welcher die vergangne Nacht ein Semhirt gewesen, warde jetzunder
ein gewaltiger Schulthes zu Schilde.

Wie der Schultheis zu Schilde ins Bad aieng,
vnd was sich mit jm zutrüge.

Die Ehr vnd würde des schultheissen Ampts thete dem Sew-
hirten so wol, das er sich stets damit kützelt, vnnd wol zehen
mal in einer stund zu seiner Frawen sagt, gelt Fraw, es ist mir
einmal geraten. Nu gedachte er wol, er müste nohtwendiglichen
den Sawschweis, staub vnnd vnflat, abweschn, vnd iveil er einen
newn stand an sich genomen, vermeint er jhm motte gepüren vnd
gezimen, sich mit gberden reden, kleidung vnd andern, in Handel
zu schicken. Darauff wolte er also balt am sambstag in [96]
die Stad ins Bad gehn, vnnd als jhme vnterwegen ein anderer,
welcher vor etlichen jaren der Saw mit jme gehütet, begegnet,
vnwissend das es der Schultheis were, jhn deshalben als einen
alten sawhirten vnd guten Gesellen dautzet, sagt der Schultheis
zu jm: Du solt vns jetzunder nicht mehr dautzen, dann wir sind
nimmer der Wir zuuor wahren, wir sind jetzunder unser Herr der
schultheis zu Schilde, Botz tausent Teuffel, sagt der ander, das
hab ich nit gewust, mein Herr Schulthes, verzeihet mir, glück zu
in ewerm Regiment gegen E. W. Bnterthanen. Danck hab, sagt
mein Herr der schulthes: es ist ein vngezogen Bolck vmb zu schilde.
Die andern schultheissen, unsere vorfahren am ehrn Regiment, haben

1. Dis laudet etwas, das klingt nach etwas. — 8. wesen, gewesen, B waren. —16ff. Vgl. Frey, Gartengesellschast 53 und HO. — 38. vmb zu schilde, etwa: da herum

